
alemi bohle ba na le nepo ye e swanago,
Be lego go humana puno ye botse ka di-

bjalo tSe ba di bjetSego. Se se tla phe-
tha bokgoni bja dibjalo bja go hlagiSa poelo le ge
eba mohola wa puno o lekana le ditshenyegelo
(break even).

Go humana puno ye botse molemi o swanetSe go
phetha peakanyo ye botse pele ga ge sehla se
thoma. Se se akaretSa tSe di latelago:

« Palo ye e swanelago ya dibjalo (crop stand);

* Tlogelano ye e swanelago ya direi;

¢ Taolo ye e kgontShago ya mengwang;

« Taolo ye e kgontShago ya disenyi le malwetsi;

* Mekgwa ye mebotse ya go buna; le

* NontSho ye botse go ya ka diSupommu.

o Wy g il - ——

Palo ya dibjalo tSa gago e tla laolwa ke pula ye
e nago tikologong ya gago. Ka tlwaelo balemi
ba mafelong a go oma ba bjala palo ya fase ya
dibjalo (tSe e ka bago tSe 15 000 go ya go t3e
20 000 godimo ga hektare). Go feta fao balemi
ba ba godiSa katologo ya direi. Balemi ba mafe-
long a monola ba atiSa go bjala palo ya godimo
ya dibjalo (tSe e ka bago tSe 40 000 go ya go tSe
60 000 godimo ga hektare). Go feta fao bona ba
fokotSa katologo ya direi. Moemedi wa gago wa
peu o tla go thuSa go akanya palo ye e nyakegago
ya dibjalo go ya ka tikologo ya gago le mohuta wa
lehea leo ba go rekiSetSago lona. Go kgonthiSa
palo ye e nyakegago ya dibjalo, plantere ya gago
e tla swanela go elwa/lekanywa (calibrated) ka
tshwanelo.

Kgatisopaka ya Grain SA ya

batsweletsi ba ba hlabologaﬂo

Bala Ka Gare:

Go bjala korong ka
nepo ya go humana poelo

Grain SA e bolediSanale...
Leonard Nondonga

Puno le poloko ya lehea




DITEKANYETSO TSA PUNO

Tekanyetso ya puno ya lehea
— beakanyetsa puno ye e kgahlisago

Rena balemi re swanetSe go dira se sengwe
le se sengwe seo re ka se kgonago go leka go
humana puno ye kaone yeo e kgonegago. Ka
fao re swanetSe go diriSa lenaneo le lebotse la
taolongwang leo ka lona dikhemikhale tSohle tSe
di nyakegago di gaSetSwago ka nako ya male-

Rena balemi re swanetSe
go dira se sengwe le se
sengwe seo re ka se kgo-
nago go leka go humana
puno ye kaone yeo e kgo-

Koko JANE O RE...

a mehla ka nako ya Khonkrese ya

Grain SA ke lemoga ka bofsa lehumo

la pharologano leo le hwetSwago

setShabeng sa rena sa balemi. Go na le
ba e lego balemi ba leSika la bone bao ba kwesiSago
le gona ba ratago naga ka phiSego, gomme go na
le gape ba e lego ba leSika la mathomo, bao ba sa
katanago le bokgonthe bja bolemi. Mmogo re fepa
batho ba naga ye botse ya rena.

Sehla se sa dibjalo tSa selemo e be e le sa
mathata gape — dipula di fihlle pele ga nako
mafelong a mangwe mola di nele moragorago ga
nako tikologong tSe dingwe; balemi ba bangwe
ba amogetSe pula ye ntSi go feta mola bontSi
bo amogetSe ye nnyane kudu; dipula di ile tSa
felegetSwa ke sefako; kgogolegommu e goletSe
godimo ka ge meetse a hweditSe masemo e le
lekwala — maSemo ao a bego a hloka dibjalo ka
mabaka a a itSego, e sego ka baka la go kgetha
bjalo. Ke gopola ka moo tlhago e lebogago ka gona
— pula e ka na neng le neng, mmu o amogela meet-
se gabotse mme dimela di a leboga. Rena batho
gantsi ga re kgotsofale — re re ke mo gonyane go
fetiSa, ke morago ga nako go fetiSa, go boima go
fetiSa, go tonya go fetiSa, go fiSa go fetiSa. Tlhago
yona e amogela mabaka afe le afe mme e tSwela
pele.

Se se nkgopotSa boitshwaro bja batho — se
se swabiSago ruri ke ge gantsi re rata go sola ba
bangwe ka dilo tSe di diragalago. Ge thekiSo ya
mabele e hlatloga mola ke SetSe ke rekisitSe a ka,
ke befelela yo mongwe — ga nke ke ipona phoso.
O kwa batho ba re: “Taba ye ga e a loka”. Anke re
ittholeleng maikutlo a a tsenelelago a tebogo — go
lebogela pula, botSididi, borutho, dithekiSo tSe bo-
tse, baSomi ba mafolofolo, tSweletSo ye e tswala-
go poelo, le metShene ye e kgotlelelago le ge e
tSofetSe le gona e Somile ka maatla — go lebogela
bophelo ka bobjona le lethabo leo bo re tliSetSago
lona! Ge o lebelela galase ye e swerego meetse go
fihlela bogareng, o ka kgetha go re seripagare sa
galase se tletSe goba o ka re seripagare sa galase
se fedile. Se o se bolelago ga se fetole nnete — se
se fetogago ke ka moo o bonago nnete ka gona.

Ke rapela gore re SegofatSwe gore re kgone
go leboga le gona re be le boitshwaro bjo bobotse
— se se dira gore rena le bao re phelago le bona re
thabele bophelo bokaone! 4§

ba. Go sa le bohlokwa gape go laola disenyi le
malwetSi ohle ao a hwetSwago tikologong ya
gago. Ge sebjalo se tsenwe ke bolwetSi goba
sesenyi, lefelo la matlakala/megwang (leaf area)
le a senyega. Matlakala (megwang) a sebjalo
re ka re ke “fapriki” ya sona — ke lefelo leo go
phethagalago fotosintese, e lego tshepelo yeo e
hlolago enetSi ye e nyakegago go tswadisa se-
bjalo le go tSweletSa peu. Ka fao, ge bokagodi-
mo goba bokatlase bja matlakala/megwang bo
senyega, puno ye e kgonegago e a fokotSega.

Go humana puno ye botse, go nyakega
nontSho ye botse; se se swanetSe go phethwa
go ya ka diSupommu tSeo di tSerwego leba-
keng la pejana ga mathomo a sehla. Ke phoSo
ye kgolo go fokotSa monontSha ka go gopo-
la gore o boloka tShelete — seo o se dirago
nneteng ke go fokotSa bokgoni bja dibjalo tSa
gago bja go tSweletSa puno.

Ka nako ya puno go bohlokwa go
kgonthiSa gore ditthamo tSa go fola di Soma
gabotse. Balemi ba bantSi ba lahlegelwa ke
seripa sa puno ya bona (gare ga 2% le 5%)
ka baka la tahlego ka nako ya puno. Go ka
ba leSobana karolwaneng ye e bitSwago “grain
hopper ” goba leSoba sefong ye e itSego mme
tahlego ya lehea ka baka la mathata a e a
oketSega ge tshepelo ya go fola e tSwela pele.

Mola lehea la gago le thoma go omelela o ka
kgona go dira tekanyetSo mme wa akanya
puno ye e kgonegago. Go dira bjalo ke mo-
kgwa wo mobotse ka ge o go thuSa go akanya
mosSomo wo o nyakegago, le poloko le thwalo
ka nako ya puno.

Go dira kakanyo ye re swanetSe go aka-
nya palo ya dibjalo hektareng pele. Go dira se,
re lebelela katologo ya direi mme re akanya
palo ya dimetara t3a rei tSeo di bopago hektare
e tee ge di hlakanywa. Direi di katoloSwa ka
mekgwa ye meraro ye e tlwaelegilego go ya
ka sebaka sa gare ga tSona, e lego 76 cm,
90 cm le 2,3 m. TShemong ya direi tSe di tlo-
gelanego sebaka sa 76 cm, dimetara tSe
13 000 t3a rei ge di hlakanywa di bopa hektare
e tee ya lehea. TShemong ya direi tSe di tlogela-
nego sebaka sa 90 cm, dimetara tSe 11 000 tSa
rei ge di hlakanywa di bopa hektare e tee ya
lehea. TShemong ya direi tSe di tlogelanego se-

negago.

baka sa 2,3 m, dimetara tSe 4 300 tSa rei ge di
hlakanywa di bopa hektare e tee ya lehea.

Go akanya palo ya dibjalo tShemong ya di-
rei tSe di tlogelanego sebaka sa 76 cm re leka-
nya sebaka sa 13 m reing ye e itSego ke moka
re bala dibjalo sebakeng seo. Morago ga fao re
atiSa palo ye ka 1 000 go swantSha hektare, ke
go re dibjalo tSe 35 (tSe re di badilego) seba-
keng sa 13 mre di atiSa ka 1 000, ka fao palo ya
dibjalo tSa ka ke dikete tSe 35 (35 000) godimo
ga hektare. Palo ye e ka nepagala bokaone ge
o tSea diSupo tSe mmalwa tShemong ka bopha-
ra. Malebana le tShemo ya direi tSe di katolo-
ganego 90 cm re tla bala dibjalo sebakeng sa
11 m, mme malebana le direi tSe di katologane-
go 2,3 m re tla bala dibjalo sebakeng sa 4,3 m.

Mola re akantSe palogare ya dibjalo, ka
morago re swanet3e go tSea diSupo tSa mafela
ao a tSweletSwego. Ge sebjalo se na le mafela
a mabedi o swanetSe go tSea seSupo sa bobedi
bja ona. Bjale re swanetSe go kgokgo$a dithoro
ra di kala, mme ra atiSa boima bja tSona ka
palo ya dibjalo ye re e akantSego. Mohlala:
tShemong ya direi tSe di tlogelanego 90 cm yeo
e nago le dibjalo tSe 30 000, re hwet3a diSupo
tSa mafela a mabedi sebjalong, se sengwe se
kala palogare ya 200 g mola se sengwe se
kala palogare ya 100 g, e lego 300 g male-
bana le sebjalo se tee. Ka fao: 300 g = 0,03
(mafela) x 30 000 (palo ya dibjalo) = puno
ye e kgonegago ya ditone tSe e ka bago tSe
9 godimo ga hektare. Kakanyo ye e swanetSe go
phethwa mafelong a go fapafapana tShemong
go humana kemelo ya nnete ya palogare. Go
bohlokwa ka mehla go lebelediSa maemo a
monola ka nako ya kakanyo ye le go tloSa se-
phesente se sengwe le se sengwe sa monola
sa godimo ga 14%, ka ge 14% e le maemo a
mafelelo a monola ao a tlogo amogelwa bobo-
lokelong bja tiriSano (co-operative depot).

Elelwa go akanya dibjalo tSa lena ka moo
re ka humanago dipuno tSe botse tSe di kgo-
negago go hola dikgwebo t3a rena le go fepa
batho ba ba atago. 4§

Taodiswana ye e ngwadilwe ke

Gavin Mathews, Serutegi sa Taelo ya
Tikologo (Bachelor in Environmental
Management). Ge o nyaka tsebiso ya go

feta ye, romela imeile go gavmat@gmail.com.



TAOLO YA DISENYI

apastere a lehea a leabela la MON 810
M (lehea la Bt) (expressing the MON 810

gene) a bjalwa mafelong a mantsi mo
Afrika-Borwa go laola dibokophehli. Disenyi tSeo
di lebantShwago ke diproteine tSa mpholo le-
heeng la Bt di akaretSa sebokophehli sa Afrika,
Busseola fusca (SeswantSho sa 1), seo e lego
sesenyi se segolo go feta tSe dingwe sa lehea
mono Afrika-Borwa.

Polo ya mafela ya “Fusarium” (DiswantSho tSa 2
le 3) e hlolwa kudu ke difankase tSa Fusarium verti-
cillioides, le ge tSa F. subglutinans le F. proliferatum
le tSona di le bohlokwa. Polo ya mafela ya “Fusari-
um” e hwetSwa mafelong ohle fao go tSweletSwago
lehea mono Afrika-Borwa, mme e bogale go fetiSa
maemong a boso a go fiSa le go oma morago ga
khukhuSo. Fusarium verticillioides e ka phela ka
teng ga sebjalo sa lehea ntle le go laetSa dibontshi
tSe di bonalago, mme e tSweletSa mpholonyana
wa “fumonisin mycotoxins” woo go tsebjago gore o
hlola malwetSi bathong le diruiweng. Di-“fumonisin”
di na le bokgoni bja go tSwetSa kankere pele
mme go holofelwa gore di sepelelana le kankere
ya mometSo bathong ba dinagapolaseng mono
Afrika-Borwa, le bogole baneng bao ba belegwa-
go kua Meksiko le Amerika. Di-“fumonisin” tSe di
akaretSwago furung ya diruiwa di ka hlola bolwetsi
bja maswafo dikolobeng le ge e ka ba go fokodisa
tshonto (immuno-suppression) dikgogong; go feta
fao ke mpholo go dikgogokgadika.

NyakisiSo ya mengwaga ye meraro e dirilwe
ke ARC-GCI kua Potchefstroom go kgonthiSa ka
moo lehea la Bt, leo le lwantShago dikhunkhwane,
le huetSago polo ya mafela ya “Fusarium” le
tSweletSo ya “fumonisin” ka gona. Diphetho di
laeditSe gore mapastere a Bt ao a lwantShago dik-
hunkhwane, a laola diboko tSa B. fusca. Ka fao, ka
go rarela, diboko tSe di kgontSha taolo ya polo ya
mafela ya “Fusarium” le tSweletSo ya “fumonisin”
yeo e sepelelanago le yona, ka ge diboko tSa B.
fusca di kgatha tema phetetSong ya F. verticillioides
ka go rwala dikapeu (spores) tSa fankase ye mebe-
leng ya tSona.

Dikgato tSa taolo

Dikgato tSe dingwe tSeo di ka latelwago go laola di-
bokophehli le go laola polo ya mafela ka go rarela,
di akaretSa tSe di latelago:

Mokgwa wa “raka-goketsa”
Mokgwa wa go “raka/goketSa” (push-pull system)

ke tselataolo yeo ka yona go bjalwago “dimela tSa
molaba” (trap plants) go dikologa masemo a lehea,
go swana le bjang bja mohuta wa “Napier”, bjoo
bo lwantshago komelelo. “Dimela tSa molaba” di
tSweletSa se sengwe seo se goketSago dimmoto
tSa sebokophehli gore di lebe go tSona bakeng sa
go hlasela dibjalo tSa lehea. “Dimela tSa molaba” di
phethagat3a karolo ya go “goket3a” mokgweng wa
go ‘“raka-goketSa” le gona manaba a tlhago a se-
bokophehli a diriSa dimela tSe bjalo ka botShabelo
bja ona.

Karolo ya go “raka” e phethagatSwa ke dimela
tSeo di tSweletSago dikhemikhale tSa seraki, go
swana le semela sa Desmodium uncinatum (silver-
leaf desmodium) seo se rakago dibokophehli fao
go bjalwago ka mokgwa wa “intercropping”. Go feta
fao Desmodium uncinatum ke sebjalo sa furu ya
phepo ye maatla mme se tiiSa phepo ya mmu ka go
tSweletSa naetrotSene (nitrogen fixation). Le ge se-
mela sa Desmodium uncinatum se etSwa Amerika-
Borwa le gona se sa enye (not productive) sehleng
sa go oma, se kgona go phegelela mafelong ao se-
hla sa go oma se tSeago dikgwedi tSe tharo fela. Go
feta fao gonabjale se tiwaetSe mafelo a molatSatsi
wa nagathota (highland tropics) le thokomolatSatSi
ye bosidi (humid subtropics), maemo ao se a ra-
tago mono Afrika-Borwa.

Mekgwa ya setSo

Lebakeng la gare ga puno le p3alo ye e tlogo latela,
dibokophehli di phologa ka go dula maSaleding
a dibjalo. Palo ya dibokophehli e ka fokotSwa ka
go laola maSaledi a dibjalo, go swana le go tlosa
mahlaka maSemong le go lemela dirite fase. Go
phema tshenyo le tahlego, matSatSikgwedi a pSalo
a ka fetolwa go Sikologa mabaka ao dimmoto di
fofago ka ona, ka go bjala mehuta ya lehea yeo e
butSwago ka pejana (short-growing-season maize).

Dibolayasenyi

Dibokophehli di ja kudu kgarengtlakala (whorl)
ya sebjalo, ka fao dibolayasenyi tSeo di bewago
kgarengtlakala di Soma gabotse go fihla pejana ga
go tSwelela ga tShatShane. GantSi ga go hlokege
gore go bewe dibolayasenyi dikarolong tSe dingwe
tSa sebjalo. ¢

Taodiswana ye e ngwadilwe ke
Edson Ncube, Institute ya Dibjalo
tSa Mabele ya ARC, Potchefstroom.
Geo nyaka fseblso  ya go feta ye,
ile go NcubeE@arc.agric.za
goba mo founele nomorong ye 018 299 6100.

MADE POSSIBLE BY

THE MAIZE TRUST

Polo ya mafela ya “Fusarium”
leSweu. (E. Ncube)

leheeng le

':Eﬂu“.
P L L)

Polo ya mafela ya “Fusarium”
hla. (E. Ncube)

leheeng le lese-

Ka tlwaelo diboko tSa Busseola fusca di
phatlalatSa dikapeu tSa fankase mafeleng.



MADE POSSIBLE BY

THE MAIZE TRUST

Balemi ke baleti
ba paradeise

0 akanywa gore go na le dipolasa tSa
G meloko (family farms) tSe di fetago di-

milione tSe makgolohlano (500 000 000)
lefaseng ka bophara. Kontinenteng ya Afrika te-
kanyo ya 80% ya dipolasa tSohle ke dikgwebo
tSeo di sepedidwago ke meloko, mme balemi-
nyane (small-scale farmers) ba tSweletSa karolo
ye e ka bago 8% ya dijo kontinenteng ye.

Balemi ke baloti ba karolo ye e ka bago 80% ya
nagatemego lefaseng le karolo ya 70% ya metho-
pomeetse ya lefase. Ka fao, godimo ga go kgatha
tema ye bohlokwa tSweletSong ya dijo, balemi ke
bona baleti ba tikologo ya rena bao ba nago le boi-
karabelo bja go kgonthi$a tiriSo ye e sa kgaotSego
ya methopo.

Mogwera le lenaba

Ngwageng wa 2010 mmasepala wa Barberton,
Mpumalanga, o laetSe gore go bolawe metshitShi
ye 900 ya dinose. Dr Gerhard Verdoorn, mohlahli
wa Sentara ya TsebiSo ya Mefolo ya Griffon (The
Griffon Poison Information Centre) o ile a bolela
gore taba ye e be e sa hlokege gobane dinose tSe di
ka be di tloSitSwe fela tSa SuthiSetSwa mo gongwe.
Go feta fao o ile a gatelela mathata ao a hlolwago
ke tiriSo ye e foSagetSego ya dibolayasenyi, seo se
dirago gore dinose di bolawe ke tSona ka moo go sa
nyakegego. Taba ye e hlola bothata ka ge dinose
di tulafatSa dimela go kgontSha nontsho le tswalo.

KeletSo ya Dr Verdoorn ke gore ge dinose di le
tikologong ye e itSego fao di sa tShoSetSego batho
goba diruiwa, di swanetSe go no tlogelwa ka ge
di kgatha tema ye bohlokwa temong le tlhagong
malebana le dimela. Le ge go le bjalo, ge di
eba kotsi lefelong le le itSego, go ka ba kaone
go kgopela baruadinose ba profeSenale go di
SuthiSetSa lefelong le lengwe bakeng sa go bolaya
met3hitShi ya tSona ka mpholo. Dinose tSa rena
di lebanwe ke mathata a mmalwa ka ge madulo
a tSona a tlhago a fediSwa go ya pele; eSitago le
kepollo ya mehlare ya mepulukomo go ya ka lena-
neo la Working for Water, ke tlhohlo go tSona ka
ge mehlare ye e le mothopo wo bohlokwa wa dijo
tSa dinose — ke ka fao di Suthelago tulotoropong.

Ee...Aowa

Ee, diriSa mefolo — taba ye ke morwalo wo boima
wo o imelago balemi bao ba hlakago go tSwela
pele mola ba lebanwe ke ditheko tSe di golelago
godimo, mebaraka ye e phadiSanago le boso bjo
bo fetofetogago. Balemi ba tlamegile go laola
dikgonagalokotsi tSa letlotlo (financial risk) nako le
nako le go dira seo ba ka se kgonago go kgonthisa
gore ba humana dipuno tSe botsebotse; sammaletee
ba swanetSe go godiSa botSweletsi gore ba kgone go
fepa batho ba dimilione tSe 9 ka ngwaga wa 2050.

Morwalo wo o imelago balemi o dirile gore
ba katoloSe naga ye e lengwago, ba godiSe tiriSo
ya meetse le gona ba thome go tshepa tiriSo ya
menontSha, le diboloyangwang le dibolayasenyi
go fediSa mengwang le dikhunkhwane tSeo di
nyakago go fokotSago dipuno tSa bona. Madimabe
ke gore tiriSo ka go se hlaole ya tSe dingwe tSa
ditSweletSwa tSe, e hlotSe dipelaelo tSe Soro ma-
bapi le nyamalelo ya bophelo thagong le go ferehla
tekatekano ya pharologano ya payolotsi ya tlhago
(natural biodiversity). Ge mekgwa ye e tSwela pele
e sa laolwe, kgogolegommu e tlo oketSega, maemo
a mmu a tlo senyega, meetse a tlo hlaela le gona
meetse a a tShilafaditSwego a tlo tsena tsele-
ngmeetse ya tlhhago go feta pele.

Aowa, se diriSe mefolo — mono Afrika-Borwa
re SegofaditSwe kudu ka ge re dikologilwe ke ma-
humo a magolo a tlhago. Le ge Afrika-Borwa e
akaretSa tekanyo ya 2% fela ya naga lefaseng, ke
yona bodulo bja tlhhago bja seripa se e ka bago 10%
sa palomoka ya dimela le seripa sa 7% sa diamusi,
digagabi le dinonyana. Le ge go na le mafelo ao a
SireleditSwego nageng ya rena go sa le bohlokwa
gore re Some bjalo ka bahlankedi ba pabalelo.
Nneteng go na le mehuta ye e fetago ye 400 ya
dimela nageng ye, eupSa mehuta ye e fetago ye
100 e hwetSwa ka ntle ga mafelo a a SireleditSwego.

TAOLO YA DISENYI

“Ge ditlou di elwa, ke bjang
bjo bo kwago bohloko.” (See-
ma sa kgale sa Afrika). Mola
re elwa le lenaba le le itSego,
mohlamongwe re ka gobatSa
badiriSani ba rena sammaletee
— re swanetSe go akanya
diphetho tSa ditiro tSa rena!

Se se ra gore re swanetSe go itshwara ka boi-
karabelo ra diriSa mekgwa ya go laola disenyi le
mengwang ye e amago mefolo ka tthokomelo.

Afrika-Borwa ke naga ya setShaba se se
farologanego kudu (mega-diversity nation) mme
tSweletSo ya temo e kgatha tema ye kgolo go
bea pharologano ya yona ya payolotSi kotsing
(threat of its biodiversity). Go ya pele le morago ga
ngangiSano gare ga tlhokego ye kgolo ya totodijo
le pharologano ya payolotSi ya temo (yeo e nyake-
gago gore tikologo ye e itekanetSego le gona e
lekantSwego e swarelele lebakengtelele) go tsene-
lelana ka kwano. Boramahlale ba holofela gore
lefaseng ka bophara mehuta ya gare ga 10 000
le dimilione tSe 10 ya dimela, dinonyana, diamusi
le diamfipia (diphedi tSe di phelago nageng le ka
meetseng) di hwelela ruri lebakeng la mengwaga
ye mengwe le ye mengwe ye lesome.

Ke ka lebaka lang re

swanetSego go belaela?

Batho ba bantsi, kudu ba ba dulago dinagapola-

seng, ba tshepile tikologotlhago yeo e itekanetSego

le gona e tSwelago pele ka tshwanelo, malebana

le tSa kalafo le setSo, le go humana dikgong,

tShireletSo, dijo le tlhale. Pharologano ya payolotsi

e bohlokwa mabapi le tekatekano ya ditsela tSohle

tSeo di kgonthiSago go Soma ga planete ya rena,

go swana le:

* Go hlola oksitSene;

* Go laola klimate ya rena;

* Go hlagiSa phepo ye e sa kgaotSego ya meetse
a a hiwekilego;

* Go kgonthiSa maemo a a phethegilego gore
tulafatSo e diragale;

¢ Go SireletSa mabugodimo a rena;

* Go hlola phepo ye e nyakegago mabung a rena;
le

* Go laola tlhaselo ya disenyi le malwetsi.

Tlhohlo ke go hlagiSa tselatemo yeo e katanago

le ditharollo malebana le totodijo le go kgonthiSa

tshwarelelo ya methopotlhago sammaletee. Me-

kgwa ye mmalwa ya go fapafapana ye e phalago

ye mengwe, e SetSe e hlaotSwe malebana le
pharologano ya payolotSi ye e lego kotsing. Yona e
akaretSa taolo ye e kopantSwego ya disenyi, taolo
ye e kaonafaditSwego ya meetse le mabu, temopa-
balelo le bolemi bjo bo amago dibolang (organic
farming). Nepo ya mekgwa ye ke go kgonthiSa
gore ditshepelo tSa payolotsi di phethagala mae-
mong a tlhago, bjalo ka puSolo$o ya phepo (nu-
trient cycling) le tiriSo ya dibolang, taolo ya tlhhago
ya disenyi le tulafatSo ye e kgontShago. Molemi o
kgatha tema ye bohlokwahlokwa tshepelong ye.
Ke boikarabelo bja molemi go tseba dikhemikhale
tSe a di diriSago.

Taolo ye e kopantSwego ya disenyi
(Integrated Pest Management (IPM))
Mokgwa wo wa go lebelela taolo ya disenyi o
thomile go ratwa go phala mekgwa ye mengwe.
Gabotsebotse mokgwa wo ke leano la go lwantSha
disenyi, leo le akaretSago mekgwa yohle ya go
di laola, bakeng sa go diriSa dibolayasenyi fela.
Sentara ya TsebiSo ya Mefolo ya Griffon le yona
e thekga mokgwa wo o kopantSwego (multiple
approach): “Mekgwa ya tlhago ya taolo, mekgwa
ya semotShene ya taolo, mekgwa ya khemikhale
ya taolo, phetoSopSalo, thibelo ya disenyi (pest
exclusion) le seo se bitSwago “pheromones”, ka
moka ke dikarolwana tSa IPM.”

Magotlo — dinokwane tSe di senyago!
Bontsi bja balemi bo kile bja swanela go lwantSha
tlhaselo ya dikokoni masemong a bona. Le ge go
le bjalo, ngwageng wa 2013 tshilafatSo ya masemo
a lehea ka baka la magotlo (gerbils) e ile ya fihlela
maemo a masoro, mme Grain SA e akanya gore
dihektare tSe 55 000 t3a lehea di ile tSa fediSwa
ke disenyi tSe, tSe di fatago melete maSemong.
Dikokoni tSe nnyane tSe di fetSa peu ye e sa tSwago
go bjalwa, peu ye e hlogago, mafela a a butSwago,
eSitago le maSaledi a dibjalo morago ga puno.

Ke sa gopola ge ke be ke gapa dikgomo
polaseng ya rena kua Kgalagadi mengwaga ye
mmalwa ye e fetilego. Ke be ke namet3e pere,
ka bona lefelo le legolo fao bjang bo bego bo
feditSwe ka botlalo, gomme go be go na le
meletSana gohle. Ke ile ka botSiSa mogatSaka ke
tlabegile, ka re re tlile go dirang go fediSa tlhase-
lo ya magotlo a le tshenyego ya mafulo a rena a
bohlokwa. Karabo ya gagwe e ile ya mmakatSa
ge a re ga a gopole go dira selo ge e se go no
di tlogela dijanama tSa tlhago gore tSona di mo
rarollele bothata bjoo! Ke ile ka bolediSana le
molemi wa moagiSani ka mmotSiSa ka taba ye,
mme yena a tiiSa maikemiSetSo a mogatSaka a
re bothata bjoo bo ka se tSee sebaka gobane

dinoga, maribiSi le dinonyana tSa dijanama di be

di tlo tla — ka nnete t3a tla, ka bontSi!

Dr Verdoorn o re ntlhatheo ye bohlokwa ya
IPM ke go thekga le go tSwetSa pele ekolotsi (ka-
mano gare ga diphedi le tikologo ya tSona) ye e
lekanetSego polaseng ya gago le go dumelela
“badiriSani” ba gago go thusa go rarolla bothata bja
gago:

« Dinonyana tSa go swana le mehuta ya dipekwa,
dintShu tSe nnyane le ditthame tSohle di tsoma
dikokoni.

* Maribisi a kgona go laola dikokoni ka moo go
kgontShago mme balemi ba swanetSe go a age-
la bokotamelo (perch) go a gokela masemong.

« Diamusi tSe nnyane tSa go swana le diphukubje,
disele le dinakedi tSohle di ja dikokoni.

« Dinoga le magogomedi le ona a ja dikokoni.

Taolo ya payolotSi e godiSa mafolofolo a dijanama

le gona e kgonthiSa gore di se tshwenywe goba di

se bolawe.

Dikgato tSa taolo tSa maitirelo di swanetSe
go diriswa fela ge mekgwa ye mengwe yohle e
lekilwe. DiriSa mefolo fela ge go se na mokgwa
wo mongwe mme akanya ka moo e ka huetSago
tekatekano ya tikologo (ecosystem) ka gona.
Manyami ke gore mola nepo ya go diriSa mpholo
e le go bolaya dikokoni, ka tiwaelo dijanama tSe
dingwe tSa mohola le tSona di a bolawa, seo se
Sarakanyago tekatekano ya tikologo semeetseng.

Ke sediko sa bophelo, goba lehu
Ntlhatheo ye nngwe ye bohlokwa ya IPM ke go
diriSa dibolayasenyi tSeo di kgontShago ntle le
gore di be kotsi go diphoofolo tSe dingwe le ge e le
tikologo. Ke ka fao go lego bohlokwa kudu go dirisa
bokaakang bjo bo nepagetSego bja sebolayase-
nyi go ya ka moo go SupetSwago. Dibolayasenyi
di swanetSe go diriswa ka tshwanelo gore di se
bolaye le diphoofolo tSe dingwe. Mohlala: ge go
hlokega gore go diriSwe sebolayakokoni, balemi ba
swanetSe go kgonthiSa gore ba tloSa bokotamelo
bja dinonyana tSa go ja nama gore di se kgone
go iketla tikologong ya maSemo; bokotamelo bo
ka hlongwa gape mola dikokoni tSe di hwilego
di tlositSwe tikologong yeo. O ka gopola gore ke
moSomo wo mogolo, eupSa ke molemi wa boikara-
belo yo a tlago ineela ka tsela ye!

Gomme ka let3atSi la 8 Modimo a okamela
paradeise yeo a e beakantSego a re: “Ke hloka
moleti!” Ke moo Modimo a ilego a bopa molemi... 4§

Taodiswana ye e ngwadilwe ke

Gavin Mathews, Serutegi sa Taolo ya
Tikologo (Bachelor in Envir I
Management) le Jenny Mathews,

yo mongwe yo a ngwalelago Pula/Imvula.
Ge o nyaka tsebiso ya go feta ye,

romela imeile go gavmat@gmail.com
goba jenjonmat@gmail.com.

0 bohlokwa go molemi ofe le ofe yo a
tSweletSago korong gore a dire bjalo
go humana poelo. O swanet3e go tSea

diphetho tSe di itSego tSeo di huetSago bokgoni
bja dibjalo bja go hlagisa poelo yeo.

Puno yeo e hlagiSwago ke sephetho sa dintlha tSe
di latelago:

» Palo ya dibjalo godimo ga hektare;

 Palo ya diako (heads) sebjalong;

 Palo ya dithoro seakong; le

» Boima bja thoro ye nngwe le ye nngwe.

Korong e bjalwa seregana le mathomong a mare-
ga, go tloga kgweding ya Aprele go ya go ya June.

Ntlha
Tlhogo ya peu

Tekanyo ya pSalo (planting rate)

Bokgologohla bja dithoro tSe sekete (thousand kernel mass)

Maatla a peu a go mela
LetSatSikgwedi la pSalo
Popego ya mmu

Maemo a seloto
Mokgwa/botebo bja pSalo
TiriSo ya monontSha
Tshwaro (treatment) ya peu

MalwetSi/disenyi

Khalthiba

LetSatSikgwedi la pSalo
NaetrotSene

Maemo a mmu
KhwetSagalo ya meetse
Disenyi/mengwang/malwetsi

TSweletSo ya dibjalo

Khalthiba

NaetrotSene
KhwetSagalo ya meetse
Boso

MalwetSi/disenyi

Karolwana ya puno

TSWELETSO YA KORONG

Phopholego (boleng) ya mmu e bohlokwa kudu
phethong ya mekgwa ya go babalela monola yeo e
diriswago le go kgonthiSa gore monola o babalelwe
ka bontSi ka moo go kgonegago.

Maemo a makaonekaone a p3alo le kgaSo,
tlhogo ya peu le go gola ga sebjalo sa korong, a
tliSwa ke mekgwa ya go lema yeo e kgonthiSago
seloto se sebotse le mobutlase wo o swanelago
tSwelopele ye botse ye e kgonegago ya medu.
Dintlha tSe dingwe tSeo le tSona di huetSago kgetho
ya mokgwa wa go lema ke dikhalthiba, nako ya go
bjala, tlogelano ya direi, le kgonagalo ya kgogole-
gommu ye e hlolwago ke phefo, kudu mabung a
sehlaba ao a lemilwego.

MatSatSi a dikgato tSa go gola goba metSo ya
phiso le tSwelopele ya sebjalo sa korong
Go kgona go akanya tSweletSo ye e atlegilego

Palo ya dibjalo tSe di mediSwago godimo ga hektare

Palo ya mahlogedi/diako godimo ga hektare

Dithoro seakong le boima bja tSona

ya korong maSemong ao a sa noSetSwego,
molemi o swanetSe go tseba se sengwe ka ga
popego ya motheo ya mmu le dintlha tSe dingwe
tSe di huetSago go gola ga dibjalo, tSeo gape di
huetSago puno ya mafelelo. TSwelopele ka thu-
lagano ya sebjalo sa korong seo se akaretSago
megwang, thitokgolo, mahlogedi le mahlogedi-
nyane, e laolwa ke metSo ya phisSo (heat units)
yeo e kgobetSwego, goba seo se bitSwago
matSatSi a dikgato tSa go gola (growing degree
days (GDD)).

Korong ya marega (yeo ka tlwaelo e bjalwago
seregana goba mathomong a marega mme kga-
tokgolo ya yona ya go gola e phethagalago ma-
rega) e na le lebaka (sehla) la go gola leo le fetago
la korong ya seruthwana (yeo e bjalwago seruthwa-
na mme ya gola dikgweding tSe borutho tSa matho-
mong a selemo), mme ka fao e ka tSweletSa puno
ye e fetago ya korong ya seruthwana.

Ge korong ya marega e bjalwa morago ga
nako (go ya mafelelong a sehla), lebaka la nnete
leo fotosintese le kgobelo ya dikarolwana tSa go
oma (dry matter) e ka diragalago ka lona (seo
se lego bohlokwa mabapi le puno ka morago),

le lona le a fokotSega. Ka lebaka le, mehuta ye e
butSwago ka pela le pSalo ya morago ga nako ye e
beilwego, e atiSa go hlagiSa dibjalo tSa megwang
le diako tSe nnyane, seo se hlolago puno ye e
fokotSegilego.

Ka kakaretSo metSo ya phiSo ye e nyakega-
go go tSweletSa le go godiSa mogwang lehloge-
ding, e lekana le yeo e nyakegago go dira bjalo
thitongkgolo. Thitokgolo e ka gola le go fihla
putSong ka pela go feta mahlogedi, eup3a e
sego ka lebaka le le fetago matSatSi a mabedi
go ya go a mararo. Sebjalo sa korong se na le
bokgoni bjo bo makatSago bja go fihliSa dithito
tSohle tSa sona kgatong ya mafelelo ya tswalo
sammaletee, le ge dithito tSa go fapafapana di
tSweletSe dinakong tSa go fapafapana.

Korong ya marega e nyaka lebaka leo
le bitSwago “vernalisation period”, leo le

hlaloSwago ka go re ke paka ya go tonya leba-
keng la go gola ga yona, yeo e hlaolegago
malebana le khalthiba goba mohuta wo mong-
we le wo mongwe wo o bjalwago. Dikhalthiba
tSa korong ya marega di hloka paka ye go
kgonthiSa gore dibjalo di tsena kgatong ya

Dula o gopotSe setSweletSwa sa gago sebopegong sa sona sa mafelelo ka mehla.

P3Salo ya korong lefelong la Overberg.

tswalo moragonyana mo lephelong la sona (le-
boong la go gola).

Katologo ya thito e diragala ka baka la metSo
ya phiso ye e kgobilwego goba botelele bja letSatSi
mme se se thoma mola sebjalo se tSweleditSe
temoSi ya homone (hormonal signal) ka se-
ruthwana. Nako ye borutho ye e lelefaditSwego
ye e kgontShago telefalo ya go gola ga dibjalo
tSe di bjetSwego pejana ga nako, e hlola tSwelelo
ya mahlogedi a mangwe gape. Ka mokgwa wo
go hlolega kgonagalo ya kokeletSo ya diako (di-
hlogo), ka fao le kgonagalo ya puno ye kaone, ge
meetse, naetrotSene goba ntlha ye nngwe, e sa
SitiSe tiragalo ye.

Tsebo ya ka godimo e ka kgatha tema
tiriSong ya nnete ya taolo ya dibjalo go
kgonthisa tSweletSo ya puno ye e kgonegago,
yeo e theilwego godimo ga dintlha tSa go fapa-
fapana. Go ya ka kahlaahlo ya ka godimo, go
molaleng gore go bohlokwa go fetiSa go bjala
khalthiba ya maleba, yeo kgetho ya yona e
theilwego godimo ga pSalo ye e akanywago,
matSatSikgwedi a pSalo le a puno, go sa le-
balwe le maemo a klimate ao a bonalago
tikologong ya gago ya bolemi. Dikhalthiba tSa
go fapafapana di huetSwa gabonolo kudu ke
metSo ya phiSo yeo e nyakegago go kgonthiSa
go gola ga dibjalo ka moo go kgonegago.

Dikhamphani tSa peu tSeo di tswadiSago
dikhalthiba tSa go fapafapana tSe di farologane-
go ka dipaterone tSa go gola tSe di swanelago
maemo a klimate le dizoune tSe di fapanego,
di ka kgopelwa keletSo mabapi le dikhalthiba
tSe kaone tSe di swanelago tikologo ya gago
ya bolemi. Ke kgopolo ye botse ka mehla
go ba gona matSatSing a balemi go lemoga
dikhalthiba tSe mpsha tSa go fapafapana tSeo
di tswadiSwago. Le ge go le bjalo, go kaone
go diriSa dikhalthiba tSe di tsebegago tSeo go
bontShitSwego mengwageng ya pula ye botse
le pula ya go se kgotsofatSe gore di swanela
tikologo ya gago.

O ka bjala mehlala ya dikhalthiba tSe mpsha
bjalo ka maitekelo a kgwebo go di leka mae-
mong a a itSego a klimate polaseng ya gago.
Ge o se na methopo goba naga ye e nyakegago
go phetha diteko tSa gago, gona tSwela pele go
bjala khalthiba yeo o tsebago gore e swanela
tikologo ya gago. Kgetho ya khalthiba ye e thu-
lanago le klimate ye e tlwaetSwego tikologong
ye e itSego, e ka hlola ditshenyegelo tSe kgolo
ge puno mafelelong e le ye nnyane.

Botebo le thekniki ya go bjala

Mokgwa wo seloto se beakanywago ka wona, e ka

ba morago ga temo ya ka mehla goba temopabalelo,

o tla SupetSa mohuta wa plantere ye e swanetSego

go diriswa. Dintlhatheo tSe kgolo ke t3e:

* Peu e swanetSe go beiwa mmung ka go tiiSa
(mmu wo o omilego goba wa monola go ya
ka sehla) botebong bjo bo ka lekanywago ka
mankgwari — go se fete botelele bja mankgwari

¢ Go bjala korong ka nepo ya go humana poelo

go ya fase le go se hlaele bophara bja wona go
tloga bokagodimong wa mmu.

« MonontSha o swanetSe go beiwa ka fase ga peu
le go ya ka thoko ga yona.

* Kua Kapa-Bodikela balemi ba dirisa dipla-
ntere tSa go fapafapana. Ba bangwe ba diriSa
diphatlalatSi (spreaders) le didiriSwa tSa meno
tSe di nago le dirolara ka morago go boloka peu
gabotse ka go gatelela mmu ganyane.

Ntlha ye bohlokwa yeo e swanetSego go elwa hloko

pele ga ge molemi a thoma go bjala, ke punote-

banywa (target yield). Phetho ya punotebanywa e

laolwa ke dintlha tSe mmalwa, e lego:

« Botebo bja mmu;

* Monola wo o bolokilwego;

« Boemo bja gonabjale bja monono wa mmu;

» Kgetho ya maleba ya khalthiba;

« LetSatSikgweditebanywa la pSalo;

« Dithekniki tSa go lema le go kgontSha ga tSona;

« Peakanyo ya mmu le seloto; le

« Dipaterone tSa go na ga pula le taolo ya boso.

Mola punotebanywa ye e kgonegago e akantSwe,

peu ye e nyakegago e ka phethwa. Ge mohuta wa

peu o kgethilwe, ditShiSinyo tSa khamphani ya peu

di ka latelwa.

DintlhatiriSo tSa bolemi

Korong e na le bokgoni bjo bo makatSago bja go
laola dikarolwana tSa puno (compensate in yield
components) go ya ka maemo a go gola ga dibja-
lo. Ge palo ya dibjalo e le ye nnyane, di okeletSa
mahlogedi, mme ge palo e le ye kgolo, di fokotSa
mahlogedi ao di a tSweletSago. Se se dumelela
molemi go diriSa peu ka bontsSi bjo bo fapanago
(wider latitude in the seeding rate).

Kua Kapa-Bodikela kitlano ya peu ye e bja-
lwago e laolwa ke nako ya go bjala, mokgwa
wa go bjala, monola mmung le popego ya mmu.
Dintlha tSe dingwe tSeo di kgathago tema ki-
tlanong ya peu ke mohuta wa khalthiba, bogolo
bja dithoro (peu) le boima bja tSona.

Naga ye e latSwago ke nagatemego yeo e
khutSiSwago paka ye e beilwego morago ga
puno ye e fetilego ya dibjalo tSa go swana le
canola/dinawa tSa “lupines”. Se se dirwa go
kgontSha molemi go fetola dibjalo lenaneong la
phetoSopSalo ka nepo ya go kgobela monola, go
laola mengwang le disenyi, le go kaonafatSa bo-
leng bja mmu.

Kitlano ye e SiSinywago ya peu le dintlha
tSe di amanago le go gola ga dibjalo malebana
le dikhalthiba tSa go fapafapana tSa mapastere
(hybrid cultivars), tSeo di bjalwago dinakong
tSa go fapafapana go tloga seregana go ya
mathomong a marega tikologong ya gago, di
ka kgopelwa go dikhamphani tSe di tswadiSago
peu, le ge e ka ba go Sentara ya Mabele a
Manyane, yeo e tliSago peu mmarakeng ye
e lekilwego le gona e bontShitSego mohola

wa yona. Go feta fao ke kgopolo ye botse go
reriSana le balemi ba kgale, bareriSani ba bole-
mi le ba ditirelo tSa dikgwebo tSa agri, mabapi
le dikhalthiba le bokaakang bja peu bjoo bo
swanelago tikologo ya gago bakaone.

Re eletSa gore bokaakang bja peu (seeding
rate) le matSatSikgwedi a pSalo a swanetSe go
fetolwa go ya ka monola wo o hwetSagalago,
boemo bja monono, tiriSo ya monontSha,
maamu$o a mmu le dipaterone tSa pula (ka
moo pula e nago) polaseng ya gago. Boite-
mogelo bja tiriSo bjoo bo tlago le go feta ga
nako bo tla go bontSha bokaakang bjo boka-
one bja peu bjoo bo swanelago dikhalthiba
tSa go fapafapana polaseng ya gago. Ge go
bjalwa peu ye nnyane, kgonagalo ya puno ye
botse le yona e tla fokotSega mme phadiSano
gare ga dibjalo le mengwang e tla nolofatSwa.
Dikhalthiba tSe dingwe tSe mpsha di bonala o
ka re di fokotSegile maatla a go fara (stooling)
goba a go ntSha mahlogedi (tillering), mme ka
tlwaelo bokaakang bja peu ye e nyakegago ke
dikilogramo tSe e ka bago tSe 30/hektare. Ge
go bjalwa peu ye e fetago tekanyo dibjalo di
tla fokola ka ge di tla swanela go phadiSana

TSWELETSO YA KORONG

go humana monola wo o bolokilwego, phepo
le sebaka sa go mela, seo se hlolago medu ya
bobedi (secondary roots) yeo e sa golego ka
tshwanelo. Go feta fao go bohlokwa kudu go
beakanya plantere ya gago gore e bee peu ka
nepagalo le gona ka kitlano ye e nyakegago.
KgonthiSa peo ya plantere ya gago e sa
eme boSomelong ke moka o lekanye peu le
monontSha wo o diriSwago hektareng ye e
lekantSwego ka nepagalo. Ge o tseba bo-
golo bja tema ya gare ga dithapalalo goba bja
tShemo ye nnyane, o ka lekanya bokaakang bja
peu ye e swanetSego go bjalwa ka go sepedisa
trekere le plantere ka lebelo leo di Somago ka
lona ka mehla. GantSi peo ye e phethilwego
mola plantere e eme boSomelong ga e swane
le yeo e nyakegago ge plantere e sepela
tShemong e bjala. Ge go bjalwa lefelo le legolo
mme peu le monontSha o hlaela goba o 3Sala,
ditshenyegelo e ka ba tSe kgolo ka kudu. ¢

Taodiswana ye e theilwe godimo ga mosupatsela
wa Grain SA wa Matseno go Tsweletso ya
Korong. Ge o nyaka tsebiso ya go feta ye,
romela imeile go liana@grainsa.co.za.

Dirite di SireletS8a masemo ka go thibela kgogolegommu.

MaSemo ao a fiSitSwego.

a ke na nako ya go...

eema sa kgale sa SetShaena se re: “An
Sinch of gold cannot buy an inch of time”.

Nako e bohlokwa kudu, ba bangwe ba re
“nako ke tShelete”, kudu malebana le kgwebo.
Nako ga se seo se sa felego — letSatSi le lengwe
le le lengwe le na le diiri tSe 24 fela. Nako ye e
sentSwego e ka se sa buSetSwa le gatee. LetSatSi
la maabane le fetile ka go sa feleng.

GantSi motho o kwa ba bangwe ba re: “Ga ke na
nako ya go...” Bohle re na le nako ka go lekana,
eup3a ba bangwe ba kgona go phetha moSomo wo
o fetago wa ba bangwe ka letSatSi. Ka baka lang?
Taolo ye e kgontShago ya nako? O ka re go bjalo.
Ka ge nako e le bohlokwa, e swanetSe go
laolwa ka tshwanelo. Taolo ya nako e nyaka gore
o beakanye, o rulaganye, o diriSe le gona o laole
nako ya gago, seo gape se nyakago gore o ngwale,
mme o tla holega ge o dira bjalo. Mohlala wo o
latelago ke wa go laola nako ya gago, letSatSi ka
letSatsi, lebaka la beke —gopola tSeo o swanetSego
go di dira beke ye e tlago, di ngwale (peakanyo),
laetSa gore ke mang a tlogo dira eng (thulaganyo),
phethagatSa ditiro ka letSatSi le le itSego (tiriSo),
mme o di swaye ge di phethilwe (taolo). Ge o ka
latela mohlala wo o tla lemoga gore o kgotsofala
kudu ge ditiro tSe di beakantSwego di phethilwe ka
tshwanelo le gona ka nako. O tla lemoga gore nako
e bontShwa ka bophara. Ge o tlwaetSe go diriSa
mokgwa wo mme peakanyo ya gago ya kaona-
fala o ka bontSha nako ka nepagalo go feta pele.

(Go bontShwa letSatsi le tee fela bjalo ka mohlala).

Ke ka lebaka lang ge go thwe “Nako ke tShelete?”
A re lebeleleng ditro tSe di hlophetSwego
Mosupologo: Go ka diragalang ge — monontSha o
sa rekwe le go diriSwa ka nako?; sesenyi seo se
senyago lehea se sa lemogwe ka nako?; seruiwa
se se lwalago se sa bonwe?; legora le sa lokiSwe

MoSupologo 17 MatShe 2014

Ge o senya nako, o senya
tShelete — laola nako ya gago
ka moo go kgontShago — o tlo
holega.

mme diruiwa tSa Swahlelwa tseleng? Ge ditiro tSe
di sa phethagatSwe go ya ka moo di akantSwego
ditseno tSa gago di ka fokotSega le/goba ditshe-
nyegelo tSa gago di ka godiSwa, seo se tlogo
huetSa poelo ya gago gampe.

Batho ba ba sa laolego nako ka moo go
kgontShago ba lemogwa gabonolo — ba bonala e
ke ba Soma kudu go feta ba bangwe, ba dula ba
bolela gore ba swaregile go fetiSa, ba fela ba lebala
meSomo ye mengwe mme o ka re ditaba tSa bona
di Sarakane.

Sa mathomo, go kgona go laola nako ya gago
ka moo go kgontshago, o swanetSe go dumela go
fa ba bangwe maatla a go phetha meSomo lega-
tong la gago (delegate). GantSi go feta batho ba
rata go phetha se sengwe le se sengwe ka bobona
bakeng sa go fetiSetSa maikarabelo a mangwe go
ba bangwe. Ka tsela ye ba ipolaiSa meSomo yeo e
ka bego e dirilwe ke ba bangwe.

Sa bobedi, ipeele matSatSikgwedi ao ka ona
meSomo ye e itSego e swanetSego go ba e phethi-
lwe (deadlines). O ka kaonafatSa bokgoni bja gago
kudu ka go ipeela letSatSikgwedi la mohuta wo
malebana le moSomo wo mongwe le wo mongwe
le go leka ka maatla go o fetSa ka lona.

Sa boraro, ithute go re “Aowa”. Ka nako ye
nngwe o swanetSe go gana dikgopelo tSa batho.
Ge o thuSa ba bangwe ka mehla o ba tlwaetSa go
tshepa wena ka moo ba tlogo palelwa ke go dira se
sengwe ka bobona.

Sa bone, tsela ye nngwe ye botse ya go
thoma maitekelo a go kaonafatSa taolo ya nako,
ke go lebelela ka nepagalo ka moo o diriSago nako
gonabjale. Swara pukutiragalo o ngwale tiriSo ya
nako lebakeng la mat3atSi a mararo goba go feta.
O ka makala go bona ka moo nako e senywago
ka gona.

Ge o ipotSa gore o ka be o diriSitSe nako bokaone
goba o ka be o phethile meSomo ya go feta yeo
o e feditS8ego lebakeng le le itSego, o tsebe gore
o0 sentSe nako. Mokgwa wo mongwe wo o tiwae-
legilego wa go senya nako ke ge mong/molaodi
a sa kgone go fa ba bangwe maatla a go dira
meSomo legatong la gagwe. Gape: na o dula o
fetola maikemiSetSo a gago nako le nako?; na
o senya nako ya gago le ya ba bangwe ka ge
0 sa itokiSe ka moo go nyakegago? Dikopa-
no di senya nako go fetiSa ge di sa laolwe ka
tshwanelo. Tshwaro ya mangwalo e ka senya
nako kudu. Kgopolo ya go swara mangwalo e
na le mohola fela ge lengwalo le le lengwe le le
lengwe le swarwa gatee fela — tSea dikgato tSe di
nyakegago, le boloke goba le lahle. Go feta fao,
ge o nyaka gore moSomo o phethwe ka nako,
metShene le ditthamo le ge e ka ba dithulusi tSe
di lebanego le gona di lego maemong a mabo-
tse, di swanetSe go hwetSagala. TSeo di senyago
nako go fetiSa ke ditthamo tSe di hlaelago goba
di lego maemong a a fokolago.

KgonthiSa gore boSomelo bo dula bo hlwekile,
bo thakgile le gona se sengwe le se sengwe
se beilwe madulong a sona. Phegelela gore ba
bangwe ba SiSinye dikgopolo mabapi le ka moo
mathata a ka rarollwago ka gona. Se dire gore
mathata a bona a fetoge a gago. Fihla ka nako
mo o yago. FetSa ka pela ka moo go kgonega-
go ge o bolediSana le motho ka mogala goba
sellathekeng. Beakanya maeto ka tshwanelo.
BolediSana gabotse le batho gobane ge motho
yo mongwe a sa go kwesiSe ka botlalo, se se ka
senya nako ye ntsi. g

Taodiswana ye e ngwadilwe ke Marius Greyling,
yo mongwe yo a ngwalelago Pula/Imvula.

Ge o nyaka tsebiso ya go feta ye, romela

imeile go mariusg@mcgacc.co.za.

Nako Tiro Motho yo a rwelego boikarabelo

Go fihla ka letena Lekola tShemo ya 5 ya lehea Ka noSi (mong/molaodi)

Mathapama Reka monontSha Ka nosi
Pele ga sefihlolo Lekola dikgomo Jan (modisi)
Go fihla ka letena LokiSa legora kampeng ya Bossiecamp Jan
Mathapama HiwekiSa magopo a mabedi a meetse Jan

Eastern Cape Province

Nggeleni ®

opana le Leonard Nondonga, molemi
Kwa phiSego, boineelo le mafolofolo a
go ithuta, wa kua Njezweni, Ngqgeleni,
Profenseng ya Kapa-Bohlabela. Leonard o

ruile dinku le dikgomo mme o tSweletSa le
lehea nageng ya dihektare tSe 7.

Na o lema kae mme ke

dihektare tSe kae? O tSweletSa eng?
Ke tSweletSa lehea nageng ya dihektare tSe
7 mono Njezweni, Nggeleni, Mmasepaleng wa
gae wa Nyandeni. Ke ruile dinku le dikgomo le
gona ke bjala lehea. Go feta fao ke hira naga
ye nnyane ya go fudiSa diruiwa kua Barkley
East.

TSEBISO

Grain SA e holedisana le...

Seo se go kgothatSago le

gona se go hlohleletSago ke sefe?
MaSemo a lehea a balemi ba Basweu a a
nkgothatSa ka go re ge o itShomela o kgona go
hlola meSomo wa thwala ba ba hlokago moSomo,
le gona o ka thea kgwebotemo ya nnete.

HlaloSa maatla le mafokodi a gago
Maatla a ka: Ke a ineela le gona ke fiSegelwa go
ithuta. Ke rata bolemi go fetiSa eupSa ke nyaka le
go gola tShelete ka bjona.

Mafokodi a ka: Ga ke hwetSe thuSo ya tShelete.
Ke hloka tsebo ya go lema ka tshwanelo. Ke
lema nagengkopanelo.

Puno ya gago e be e le efe
mathomong? Gonabjale ke efe?

Puno ya ka e be e le ditone tSe 2,5/hektare ge ke
thoma, gonabjale ke tSweletSa ditone tSe 4/hektare.

Se segolo seo seilego sa

tiiSa tSwelopele le katlego

ya gago o ka re ke sefe?

Dithuto tSa Grain SA tSeo ke di tsenego go fihla
gonabjale di ntlhamile ka bokgoni.

™

Dithuto tSe o di phethilego go

fihla gonabjale ke dife mme o sa
nyaka go tsena dife?

Ke phethile dithuto tSe: Thuto ya Bokontraka,
Thuto ya Peakanyo ya DidiriSwa, Thuto ya
Tlhokomelo ya Trekere, le Thuto ya Matseno
go TSweletSo ya Lehea. Ka moso nka rata go
tsena Thuto ya Go lema go hlagiSa Poelo.

Seo o0 nyakago go se kgona

lebakeng la mengwaga ye

mehlano ye e tlago ke sefe?

Ke kganyoga go ba leloko la Mokgatlo wa
Ditone tSe 250.

Balemi ba bafsa bao ba

fiSegago o ka ba eletSa ka go reng?
Nka re bolemi ke kgwebo ye botse ye o ka
iphedisago ka yona. ¢

Taodiswana ye e ngwadilwe ke Lawrence
Luthango, Mol ganyi wa Tlhabollo wa
Lenaneotlhabollo la Balemi la Grain SA.
Ge o nyaka tsebiso ya go feta ye, romela
imeile go lawrence@grainsa.co.za.

MORAGO GA PUNO

uno le poloko ya lehea

afilosofi Aristotle o boletSe gore: “Well be-
Rgun is half done”, ka mantSu a mangwe

o re: “Ge o thoma gabotse, o tla fetSa
gabotse”. Nnete ye e ama batSweletSamabele
thwii. Kgato ye nngwe le ye nngwe go go-
leng ga lehea e swanetSe go beakanywa le go
phethagatSwa ka tlhokomelo, go no swana le
dikgato tSa puno, poloko le papatSo.

Ga go thuSe selo go tSweletSa lehea le lebotse
ge o se na le leano malebana le dikgato tSa
mafelelo tSa tSweletSo, e lego go le buna, go le
boloka gabotse goba go le rekisa.

Lehea le ka bunwa ka diatla goba ka motShene
wa go fola, seo e lego tlwaelo mat$atsing a leho-
no. Mono Afrika-Borwa mokgwa wo o tlwaelegi-
lego ke go tlogela lehea le eme maSemong go
fihlela le omeletSe ka moo go nyakegago. Ke
mokgwa wo o swanelago molemi bokaone ka ge
go sa hlolege ditshenyegelo tSe kgolo. Monola wo
o nyakegago le gona o dumelelwago dithorong ke
diphesente tSe e ka bago gare ga 12,5% le 14%,
mme molemi a ka iSa seSupo se senyane bobo-
lokelong bja kgauswi gore se lekwe. Le ge go le
bjalo, go bohlokwa gore lehea le se ke la tlogelwa
le eme masSemong lebaka le le fetiSago, gobane
go ka hlolega tahlego.

Balemi ba bantsi go feta ba gopola gore mola
lehea le budule ga go sa hlokega gore ba laole
mengwang, eupsa nnete ke gore mengwang ga e
huetSe lehea ka nako ya puno fela, e senya le bo-
leng bja yona. Ge mengwang e atile maSemong
e SitiSa motShene wa go fola go tSwela pele ka
tshwanelo, mme godimo ga fao e tShilafat3a le-
hea, eSitago le go le nkgiSa. Sephetho e tla ba
phokotSo ya maemo a lona bobolokelong goba
ditshenyegelo malebana le go le hiwekisa ka go
ntSha peu ya mengwang go lona. Balaodi ba ma-
bolokelo ba gana kudu dipeu tSa mokhure tSeo di
lego kotsi go batho le diruiwa ka ge e le mpholo.

Mathata a mangwe ao a fokotSago thekiso ya le-

hea bobolokelong ke:

« Dithoro tSe di pShatlegilego;

« Dithoro tSe di senyegilego, ke go re tSe di
SoSobanego, tSe di sego tSa butSwa ka
tshwanelo, tSe di sentSwego ke tShwaane
goba phiso, tSe di hlogilego, goba tSe di nago
le maSoba ao a hlotSwego ke dikhunkhwane
goba dikokoni;

« Dithoro tSe di fetogilego mmala ka baka la
phiSo ya go fetiSa goba tshenyo. Dithoro tSe

Balemi ba bantSi go feta ba
gopola gore mola lehea le
budule ga go sa hlokega gore
ba laole mengwang, eupSa
nnete ke gore mengwang ga
e huetSe lehea ka nako ya
puno fela, e senya le boleng
bja puno.

di bonala di fifetSe, di SoSobane, di kokomo-
gile goba di na le boyanyana, le ge e ka ba
go bontSha tSeo o ka rego ke ditatampua; le

» Dilo di Sele seSupong tSeo e sego lehea, go
swana le galase, maswika, boloko goba di-
ripana tsa tshipi.

Lehea le swanetSe go bolokwa fao go omilego,
go tsenago moya le gona go dutSego mabaka
a maphelo. Lehea leo le bolokwago setShelong
(binned) mola monola go lona o feta 14%,
gantSi le lahlegelwa ke maemo la senyega ka
go dilafala goba go tSwa mouta, mme dithoro di
lahlegelwa ke maatla. TSeo di bitSwago “aflatox-
ins”, tSa mpholo, le tSona di ka mela leheeng leo

MORAGO GA PUNO

¢ Puno le poloko ya lehea

le bolokilwego le sa le monola go fetiSa. Di hlolwa
kudu ke fankase ya mouta.

Go feta fao, fankase ye e melago le gona e
atafalago leheeng, gammogo le dikhunkhwane
tSe di phelago le go busa moya gona, tSohle
di kgatha tema kgodiSong ya themperetSha le
bosSidi, ke go re tshenyegong ya lehea leo le
bolokilwego, e ka ba mabolokelong a kgwebo,
mekotleng ya go bolokelwa goba bobolokelong
bjo bongwe polaseng. Go bohlokwa gore balemi
bao ba bolokago lehea la bona go fepa ba malapa
a bona goba go leSa diruiwa tSa bona, le bona ba
ele taba ye hloko mme ba laole bothata bjo. Ntlha
ye bohlokwa go feta tSe dingwe yeo e swanetSe
go elwa hloko ke gore di-“aflatoxins” tSe di lego
gona, ga di fediSwe ka mekgwa efe kapa efe ya
go tSweletSa dijo (food processing methods). Se
se hlaloSa taolo ye e tilego ya melawana ye e
amanago le di-“mycotoxins” dijong le furung ye e
bapatSwago kgwebong ya ditShabatShaba.

¢ Tlogela lehea le omelele tShemong;

« Se le tlogele lebaka le le fetiSago gobane le
ka senyega;

¢ FediSa mengwang gore lehea le dule le
hlwekile ka moo go kgonegago;

¢ Baleminyane ba swanetSe go omiSa lehea
maemong ao a fokotSago kgonagalo ya
tShilafatSo, bjalo ka godimo ga diseila goba
mabatong a samente; le

« Elelwa gore bothata bjo bogolo go feta a
mangwe polokong ya lehea ke monola wo o
fetiSago ka ge mabele a a kolobilego a goketSa
dikhunkhwane le meuta.

Go ya ka bogolo bja kgwebotemo, gantsi
tlhohlo go balemi bao ba tSweletSago dibjalo

go bapatSa dipuno tSa bona, ke go humana
motShene wa go fola. Lebaka ke gore theko
ya motShene wo e ama tShelete ye ntSi kudu
mola o diriSwa dibeke di se kae fela ka nako ya
puno. Ka fao balemi ba bantsi ba no kgopela
mokontraka go ba bunela dibjalo tSa bona. Le
ge go le bjalo, ge molemi a kgetha mokgwa wo,
go bohlokwa gore a kgonthiSe gore motShene
wo o tlogo mo folela o fihla o lokile gabotse
gore o bune ka tshwanelo.

Go feta fao go bohlokwa go hlomamiSa
nako yeo mokontraka a tla kgonago go fihla po-
laseng ya gago ka yona. GantSi bakontraka ba
amogela moSomo wo montSi go feta sehleng
sa puno mme ba tSea nako ye telele go fihla
polaseng ya gago, seo se rago gore mola o
dutSe o mo letetSe boleng bja lehea la gago bo
a senyega ka ge dithoro di lahlegelwa ke boima
mme mafelong puno ya gago ya kala bofefo
ka moo ga sa nyakegego. Ka lehlakoreng le
lengwe a ka potlaka go fetiSa ka go nyaka go
fetela tShemong ye nngwe mme a tshela lehea
le lengwe, tahlego ya ba ye kgolo ka moo go
sa nyakegego.

Elelwa ka mehla gore wena molemi o na le
tokelo ya go lekola tshepelo ya puno, ebile o
na le boikarabelo bja go lekola diSupo. Mole-
mi yo mongwe le yo mongwe o swanetSe go
tseba go kgonthiSa ge eba motShene wa go
fola o beakantSwe ka tshwanelo, le ge a se
na wona ka boyena. Ge go na le se sengwe
seo se sa go kgotsofatSego, botSiSa dipotSiSo
0 be o bolediSane le mokontraka ka tSeo di go
belaetSago. ¢

Taodiswana ye e ngwadilwe ke Jenny Mathews,
yo gwe yo a ngwalelago Pula/Imvula.

Ge o nyaka tsebiso ya go feta ye, romela

imeile go jenjonmat@gmail.com.

